
«Eta mundua aldatu zen»

Harresia bota zutela gogoratzeko ekitaldi ofizialean, egun historiko hark «mundua aldatu» zuela gogoratu du Kohlerrek 

Bateratzetik hogei urtera, banaketa hesiak zutik dirau askoren kontzientzietan 

Ixiar Zubiaurre
Euforiak jota dago Berlin. Historia hainbeste goraipatu eta gogoratzeagatik, omenaldiek uzten duten biharamunarekin. Baina listo; bete dira hogei urte. Ez da Berlingo Harresiaz gehiago hitz egingo ahalik eta beste urteurren batek hiriburua berriro gorbatadunez eta turistaz bete arte. Amaitu dira ekitaldiak, museoen inaugurazioak, keinuak, besarkadak eta agerraldiak. Berlingo Harresia bota zuten, eta bete dira hogei urte. Batasunaren urteurrena pasatuta, eguneroko mugak, ikusten ez diren harresiak, eraisten jarraituko du Berlinek. 

Brandenburgoko Atean egin zuten atzo ekitaldi ofiziala; mendebaldetik ekialdera, eta ekialdetik mendebaldera ate erraldoiaren azpitik igaro ziren dozenaka lagun; duela hogei urte ez bezala, baina, foko erraldoiak gainean zituztela eta presarik gabe. Ordurako, izan ere, hormarik gabeko harresia dozena bat aldiz zeharkatu zuten gonbidatu eta agintariek. 

Angela Merkel Alemaniako kantzilerrak mugan igaro zuen eguna. Goizean, Gethsame elizan izan zen, Berlin ekialdean, Horst Kohler presidentea alboan zuela: erregimen komunistari oposizio egin ziotenen omenez elizkizun ekumenikoan hartu zuten parte biek. Eta iluntzeko ekitaldi nagusia hasi aurretik harresiaren bi aldeak lehen aldiz lotu zituen mugako pasabidea zeharkatu zuen Merkelek. Bornholmer Strassenekin, Mikhail Gorbatxov SESB Sobietar Errepublika Sozialisten Batasuneko buruzagi ohiarekin eta Lech Walesa Poloniako presidente izandakoarekin pasatu zen «beste aldera». Duela hogei urte, gauza bera egin zuen; Gunter Schabowski Alemaniako Errepublika Demokratikoko gobernukidearen ahotik mugak zabalduko zituztela entzun, eta jakin-minez mendebaldera egin zuten ehunka alemaniarren artean zen egun kantzilerra dena. Azaroaren 9ko gau hartan 20.000 lagunek zeharkatu zuten Berlingo Harresia. 
Domino fitxak 

«Gau hartan, jendeak dantza egin zuen harresiaren gainean, eta mundua aldatu egin zen». Kohlerrek harresiaren erortzea «mirari» gisa oroitzen du: «Alemania osoan gertatu zen; jendeak albokoa besarkatzen zuen». Aurrean Berlin banatu zuten potentzia aliatu izandakoetako buruzagiak zituela egin zituen adierazpen horiek Alemaniako presidenteak, atzo; hala, Dmitri Medvedev Errusiako presidentea, Nicolas Sarkozy Frantziako lehen ministroa, Gordon Brown Erresuma Batukoa eta Hillary Clinton AEBetako Estatu idazkariak Bellevue jauregiko harrera ekitaldian hartu zuten parte. Handik, Askatasunaren Jaia ospatzeko, Brandenburgoko Atera joan ziren guztiak; tartean baita Europako Batasuneko ordezkari eta estatu kideetako buruzagiak ere. Komunismo sobietarraren amaieraren hasiera gogoratzeko, ekitaldi ofiziala egin zuten han. 

Eta domino hormak botaz gogoratu zuten egun historikoa. Joan den astetik prest zuten kilometro inguruko harresia, domino fitxekin eraikia. Hala, Alemania bateratzen hasi zirenean bezala, bata bestearen atzetik fitxak botaz, harresia eraitsi zuten gaua berritu zuten. 

Dena dela, ez zen gertatutakoa gogoratzeko modu bakarra izan; Izan ere, harresiaren urteurrenaren harira muntatutako parafernalia diplomatiko eta politikoa ere itzela izan da. Gorbatxov bera, Merkel adina mugitu da azken egunetan Berlinen barrena; oroitzapenei astindualdia emateko balio izan dio horrek: «Zerbait gertatuko zela pentsa zitekeen, noski. Giroan antzeman zitekeen hori. Urte hartako ia egun guztietan Berlingo etorkizunaz eztabaidatu genuen. Hala ere, bai Helmut Kohl Alemaniako kantziler ohiak bai nik ez genuen asmatu gertatuko zena aurreikusten». Hala, 1989ko udaberrian, Alemaniaren bateratzeaz galdetu zietenean, kazetariei harresia botatzea «XXI. mendeko kontua» zela erantzunez gogoratzen du bere burua Mikhail Gorbatxovek. 

Brandenburgoko fokoen azpian, bere aldetik, urteurrenaren neurriko adierazpenak egin zituen Brownek. «Iluntasunean amets egiteko adorea izan zuten», adierazi zuen, Iraultza Baketsua egin zuten ekialdeko alemaniarrei erreferentzia eginez. Barack Obamak, haatik, «askatasunaren argia» piztuta mantentzeko deia egin zuen Etxe Zuritik: «Manten dezagun askatasunaren argia piztuta tiraniaren gau ilunenetan ere». 
Berlin, oraindik zatituta 

Berlinen ez dago dagoeneko harresirik; bakearen izenean bota zuten 28 urtez zutik egondako hura. Baina eraiki ere, bakearen izenean eraiki zuten horma: herritarrek ekialdetik mendebaldera gehiago ihes egin ez zezaten, eta gerrarik pitz ez zedin, hain zuzen. Bakeagatik eraiki eta bota zuten harresia; baina, hitz bakar bati esanahia aldatu arteko urte guzti haietan alemaniarrak ekialdean edo mendebaldean itxi zituzten. 28 urte izan zituzten preso. 

Hogei urte dira ordutik, porlanezko hormarik ez dutela Berlinen. Baina, hala ere, banaketaren kontzientzia, alemaniarren memorian oraindik ere zutik dagoen harresia, presente dago askorengan. «Bota zuten arte, harresia hortxe egon zen beti. Bi urte nituen eraiki zutenean, eta gure bizitzen parte bihurtua zen. Horregatik, ez da soilik orain hirian barrena ekialdetik mendebaldera lasterka ibili ahal izatea. Buruan harresiak ditugu oraindik», dio Beilek, 30 urteko argazkilariak. 

Dena dela, ekialdearen eta mendebaldearen arteko ezberdintasunak ez dira soilik alemaniarren kontzientzietan ageri. Izan ere, bizitza ekonomikoan nahiz politikoan herrialdearen alde ezberdinetan daudenen arteko diferentziak agerikoak dira. Ekialdeak alde pobreena izaten jarraitzen du, eta exodoa, barne migrazioa, ez da gelditu. Urtetik urtera, horregatik, txikituz doa herrialdearen alde horretan bizi direnen kopurua. 

Duela hogei urtetik alemaniarrak batzen dituen harresirik gabe bizi izan dira; baina 28 urte harresiak banatuta egin zituzten horiek porlanezkoak ez diren hormak dituzte euren memorian. Historia ere ez baitute partekatzen. Tautoratek adibide sinple bat jarri du: «Stasi edo polizia sekretuaren inguruko txisteek ekialdeko askori ez diela graziarik egiten ohartuko zara oraindik». 

 Munduan zutik dauden harresiak


Berlingo Harresia duela hogei urte erori bazen ere, badira oraindik munduan zehar zutik jarraitzen duten hainbat harresi. 
AEB-MEXIKO 
Harresi handiena. AEBak eta Mexiko arteko 3.139 kilometro mugan bost metro garaiera duen harresia hasi ziren eraikitzen 90eko hamarkadan immigrazioari aurre egiteko; bost mila lagun inguru hil dira. 
BALUTXISTAN 
Herri zatitua. Iran Pakistanekiko mugan harresia eraikitzen hasi zen duela bi urte; Balutxistanen. Balutxeak bi aldetan bizi dira eta zatituta daude. 700 kilometro izango ditu harresiak. 
BRASIL 
'Favela'-k inguratuta. Rio de Janeiro hiria inguratzen duten favela-k isolatzeko harresia eraikitzen ari dira; urte amaierarako hamalau kilometro izango ditu. Etxolen hazkundea gelditu eta basoak babesteko neurria dela diote agintariek. 

ESPAINIA 
Melilla eta Ceutan, hesiak. Marokorekiko mugan hesiak eraiki ditu Espainiak 1995. urtetik; Ceutan eta Melillan. Paperik gabekoen sarrera eragotzi nahi du horrela. 

IPAR ETA HEGO KOREA 
Militar gehien dituen muga. Ipar Korea eta Hego Koreako 240 kilometroko mugan bi milioi soldadu daude; 1953. urtean hasi ziren hesia eraikitzen, 38. paraleloan. 

IRAK ETA KUWAIT 
Bi hesi. Iraken inbasioa saihesteko 190 kilometroko hesia zutitu zuen 1991an NBE Nazio Batuen Erakundeak. Kuwaitek 2004an 217ko beste bat eraikitzen hasi zen. 
IRLANDA 
Katoliko eta protestanteak. Belfasten 20 kilometroko harresi multzoa eraiki zuten 70ko hamarkadan auzo katoliko eta protestanteak bereizteko. Egun bisitarien topaleku dira. 
KAXMIR 
India eta Pakistan artean. Kaxmirren mila kilometroko harresia eraikitzen hasi zien India 1989. urtean. Pakistanek legez kanpokotzat jo du harresia. Bangladesheko mugan ere lau mila kilometroko hesia zutitzen ari da India. 

MENDEBALDEKO SAHARA 
Bi milioi mina. Mendebaldeko Sahara bitan zatitzen duen 2.400 kilometroko hesiaren inguruan bi milioi mina daude. 1980 eta 1985 urteen artean egin zuten hesia. 
PALESTINA 
Banaketa Hesia. Israelek Zisjordanian 2002an eraikitzen hasi zen harresiak 413 kilometro ditu honezkero; 709 izango ditu bukatutakoan. Luzeran bederatzi metro ditu eta 171 herri eta hiri zeharkatzen ditu milaka palestinar bakartuz. Nazioarteko Justizia Auzitegiak (Haga, Herbehereak) legez kanpokotzat jo zuen harresia duela bost urte, 2004an. 
SAUDI ARABIA 
Yemeni ateak itxiz. Yemenekiko mugak hiru metro garaiko harresia eraikitzen hasi zen 2003an Saudi Arabia; ekintzaileen sarrera eragozteko. 

UZBEKISTAN 
Alanbre arantzadura. Uzbekistan eta Kirgizistanen arteko mugan alanbre arantzaduneko hesia egiten ari dira; 1.100 kilometroko mugan. Tadjikistanekiko mugan beste 1.500 hesia ari dira zutitzen. 
ZIMBABWE 
Hegoafrika eta Botsuana. Zimbabwerekiko mugan 500 kilometroko hesia eraiki du Botsuanak. Hegoafrikak ere zutitu du hesi bat. 
ZIPRE 
Nikosia zatituta. Nikosia uhartearen hiriburua bitan dago zatituta linea berdea-rekin; iparraldean turkiar-zipretarrak eta hegoaldean greziar-zipretarrak. Hesiak 180 kilometro ditu. 1974. urtean eraiki zuten. 

